Meira af auglýsingum og kostun í grunnskólum

Síðastliðna daga hefur nokkuð verið rætt um auglýsingar og kostun einstakra verkefna innan grunnskóla.  Í Morgunblaðinu á mánudag og í gær kom fram að erfitt sé að setja mjög nákvæmar reglur um auglýsingar og kostun í skólum.  Þar kom einnig fram það viðhorf formanns skólastjórafélags Íslands að það sé undir skólastjórn hvers grunnskóla fyrir sig komið hvort tilboðum um auglýsingar eða kostun sé tekið. Það sem ekki hefur komið skýrt fram en vegur þungt í þessari umræðu er að foreldrar hafa á því skoðun.  

Auglýsingar og kostun í skólum eru mál sem varða foreldra
Heimili og skóli – landssamtök foreldra sendi í mars sl. öllum skólanefndum og fræðsluráðum á landinu samþykkt stjórnar samtakanna um auglýsingar og kostun í skólum. Í samþykktinni koma fram skýr tilmæli til sveitarstjórna um að setja sér verklagsreglur um auglýsingar og kostun í skólum. Í því sambandi er sérstaklega bent á frumkvæði Seltjarnarness í að setja sér slíkar verklagsreglur. Þar er líka lögð áhersla á að allir fulltrúar skólasamfélagsins, þar á meðal foreldrar, komi að ákvörðun viðmiða og mótun verklagsreglna. 
Þáttur auglýsinga í daglegu lífi fer ört vaxandi
Þáttur auglýsinga í daglegu lífi okkar er stór. Það sem meira er, framleiðendur vöru og þjónustu hafa uppgötvað börn og unglinga sem mikilvægan markhóp og beina í sívaxandi mæli auglýsingum sínum beint að þeim. Þessir sömu nýta sér óspart nýja miðla, s.s Netið og farsíma, sem mikið eru notaðir af börnum til að koma þjónustu sinni og vörum á framfæri, oft án vitundar foreldra. Foreldrar vita að mörg börn eru viðkvæm fyrir áreiti og skynja mikilvægi þess að þeim sé kennt að umgangast auglýsingar rétt eins og annað áreiti í umhverfinu. Foreldrar hafna því hins vegar að fyrirtæki líti á börn sem eru undir forsjá foreldra sem markhóp sem þau geta beint auglýsingum sínum að. Það er ábyrgð foreldra að dæma, velja og hafna því efni sem beint er að börnum þeirra.  Foreldrar vilja að börn séu óhult frá auglýsingum í skólaumhverfinu. Undantekningar þar frá þurfa að vera skýrar.

Kostun ryður sér líka til rúms
Kostun af ýmsum toga er einnig að verða algengari á mörgum sviðum samfélagsins, einnig í skólasamfélaginu. Hér þykir foreldrum nauðsynlegt að setja skýr viðmið.  Þó skýr viðmið séu sett þarf þó að vera svigrúm fyrir skólastjórnendur og foreldra viðkomandi skóla til að meta hverju sinni hvort utanaðkomandi framlag fyrirtækis, félagasamtaka eða einstaklings falli að skólastarfinu og geti nýst sem hluti af námi. Kostun getur nefnilega stuðlað að auðgun skólastarfs og gefið nemendum einstakt tækifæri til að auka tengingu við atvinnulíf og opnað glugga út í samfélagið. Hér undir geta fallið kynningarheimsóknir í skóla, fyrirtækjaheimsóknir, eða kostun starfsmanns til að sinna fræðslu um tiltekið og afmarkað málefni eða fræðasvið.  Við ákvörðun um kostun á ekki dómgreind eins aðila eða fárra að ráða.  Hér þurfa að liggja fyrir almennar verklagsreglur sem allir hagsmunaaðilar hafa mótað.
Hvar eru svo viðmiðin og verklagsreglurnar?
Þrátt fyrir ítrekuð tilmæli menntamálaráðuneytis og tilmæla Heimilis og skóla hafa fá sveitarfélög enn sett sér verklagsreglur um auglýsingar og kostun í skólum.  Á hverju strandar ef allir eru sammála um að málið sé brýnt?  Á meðan við bíðum sækja fyrirtæki og auglýsendur enn fastar að börnunum okkar með alls kyns gylliboðum. Foreldrar vilja sjá hvert sveitarfélag á landinu móta sér skýr en almenn viðmið og verklagsreglur um auglýsingar og kostun í grunnskólum í fullri og góðri sátt við alla hagsmunaaðila í skólasamfélaginu.  Hér er samstaða styrkur.

